
Hugleiðingar formanns LH 

 

Tíminn líður hratt og nú eru liðin tvö ár frá því að ég tók við formennsku í Landssambandi 
hestamannafélaga. Landsþing nálgast og ég hef ákveðið að gefa kost á mér til áframhaldandi 
formennsku næstu tvö árin. 

Ég tók þá ákvörðun með gleði og tilhlökkun.  Ég hlakka til komandi tveggja ára og vonast eftir 
stuðningi félagsmanna til að halda áfram því mikilvæga starfi sem fram undan er. 

Á tímamótum sem þessum er gagnlegt að staldra við og líta yfir farinn veg, þótt ég kjósi jafnan að 
nýta líðandi stund og horfa fram á veginn. 

Þegar litið er til baka ber fyrst að nefna þann framúrskarandi hóp sem starfar innan LH: 
starfsfólkið og ekki síður þann fjölmenna hóp sjálfboðaliða sem leggur af heilindum fram tíma 
sinn í þágu hestafólks um allt land. Án ykkar væri ekki unnt að halda úti því umfangsmikla starfi 
sem fram fer innan sambandsins. 

Undanfarin tvö ár hefur jafnframt starfað öflugur og samhentur hópur í stjórn. Á fyrsta fundi 
nýrrar stjórnar í nóvember 2024 ákváðum við að bæði aðal- og varastjórn skyldu taka virkan þátt 
í stjórnarstarfinu. Stjórnarfundir eru því fjölmennir, en fyrirkomulagið tryggir fjölbreyttari 
sjónarmið og öflugri þátttöku fyrir félagsmenn um land allt. 

Í góðlátlegu gríni hef ég fengið það orð á mig að vera kröfuhörð, enda héldum við 31 stjórnarfund 
á 52 vikum á fyrsta starfsári stjórnar. Verkefnin voru mörg og brýn. Efst á baugi voru fjármál og 
rekstur, þar sem LH hafði verið rekið með tapi árin á undan og nauðsynlegt var að snúa þróuninni 
við. Það tókst strax á fyrsta ári með samstilltu átaki starfsfólks og stjórnarmanna. 

Helstu verkefni tímabilsins hafa verið fjölbreytt – rétt til að tipla á því helsta: 
- Fjármál og rekstur 
- Stefnumótun 2026–2030 
- Standa þétt með félögum í kringum landið í hagsmunabaráttu og þá aðallega er varða 

skipulagsmál 
- Styðja og hvetja nefndir sem starfa innan LH 



- Styrktar samningar vegna afreksstarfs 
- Afreksstarf og hæfileikamótun 
- Sterkari tengsl og opnara samtal við landsliðsknapa 
- Alþjóðasamstarf – FEIF og NIHC (félag Íslandshestasambanda Norðurlanda) 
- Samstarf við ÍSÍ, Félag íþróttafréttamanna, ráðherra og forseta Íslands 
- Heimsmeistaramótið 2025 og Norðurlandamótið 2026 
- Horses of Iceland 
- Hagspor hestamennskunnar 
- Framtíðarsýn Landsmóta 

 

Fram undan eru fjölmörg spennandi verkefni. Við munum halda áfram að hlúa að þeirri 
sameiginlegu auðlind sem íslenski hesturinn er og efla um leið starf hestamennskunnar um land 
allt. 

Ég tel að við séum á réttri leið. Við sem höfum starfað saman í stjórn og nefndum á tímabilinu 
2024–2026 getum litið stolt yfir farinn veg, enda er árangurinn sýnilegur í fjölmörgum verkefnum. 

Þrátt fyrir þann árangur bíða okkar áfram mikilvæg verkefni. Þar ber fyrst að nefna viðvarandi 
baráttu fyrir stöðu og framtíð fjórðu stærstu íþróttagreinar Íslands. 

Hestamannafélög um land allt verja miklum tíma í samningagerð við sveitarfélög um stuðning 
við íþróttaiðkendur. Vægi hestaíþrótta er mismunandi milli sveitarfélaga. Hafnarfjörður er þar til 
fyrirmyndar: Hestamannafélagið Sörli er skilgreint sem íþróttafélag sveitarfélagsins og situr því 
við sama borð og önnur félög í bænum, svo sem FH og Haukar. Það er til eftirbreytni. 

Hestamannafélög standa jafnframt frammi fyrir áskorunum í skipulagsmálum sveitarfélaga og 
þurfa ítrekað að verja reiðleiðir og hesthúsabyggðir. Að mínu mati er sú staða óviðunandi. Þótt 
hestamannafélögin og LH hafi lagt ríka áherslu á þessi mál er ljóst að gera þarf enn betur. Við 
þurfum að standa saman og tala einni röddu. Ábyrgðin hvílir á okkur hestamönnum: félögin 
fylgjast náið með þróuninni og LH mun áfram standa þétt við bakið á þeim. 

Það góða samstarf og samtal sem nú hefur myndast milli hagaðila um gerð skýrslu um hagspor 
hestamennskunnar gefur tilefni til bjartsýni. Að verkefninu standa LH, Bændasamtökin og Deild 
hrossabænda, Samtök ferðaþjónustunnar og Háskóli Íslands  á Hólum. Með sameiginlegri sýn 
og skýrri málsvörn getum við styrkt stöðu hestamennskunnar til framtíðar. 

Ég hlakka til að halda áfram þessari vegferð með ykkur, af krafti, samstöðu og trú á framtíð 
íslenskrar hestamennsku. Saman getum við byggt enn sterkara starf til heilla fyrir hestinn, fólkið 
og félögin um land allt. 

